
VAN ’T SPIJKER, W., FLORIJN, H., MEEUSE, C.J., DE REUVER, A. & 
SELDERHUIS, H.J. 1997. Oude schrijvers. Een kennismaking.

_______ ______ Houten : Den Hartog. 335 p. ISBN 90 331 1266 3.________________

Resensent: L.F. Schulze
(Departement Dogmatologie & Ekklesiologie, PU vir CHO)

Hierdie publikasie is ’n bloemlesing uit werke van daardie Oude schrijvers wat 
verteenwoordigers van die Nadere Reformasie in die Nederlande gedurende die 
sewentiende en agtiende eeue was. Aan elk van die vyf outeurs is drie Oude 
schrijvers toegewys, van wie hulle ’n kort lewenskets en ’n verteenwoordigende 
bloemlesing moes saamstel. Op hierdie wyse word vyftien van die ou teoloe 
bekendgestel.

Die boek begin met ’n inleiding, waarin prof. V a n ’t Spijker die begrip Oude 
schrijvers omskryf en dié wat tot die Nadere Reformasie behoort het, tipeer as ’n 
eie Nederlands-gereformeerde groep in onderskeiding van die Engelse puriteine 
en die Duitse pietiste. Hy toon aan dat hierdie ou teoloe nie net ’n persoonlike 
vroomheid voorgestaan het nie maar ook ’n nadere reformasie van kerk en 
samelewing. V a n ’t Spijker bied vervolgens ’n lewenskets en uittreksels uit die 
werke van J. Taffin (1529-1602), G. Udemans (ea. 1582-1649) en G. Voetius 
(1589-1676).

•  A. de Reuver behandel die eintlike “vader” van die Nadere Reformasie, 
naamlik W. Teellinck (1579-1629) en verder Th. á Brakel (1608-1669) en sy 
seun, W .á Brakel (1635-1711).

• Meeuse stel die digter-teoloog J. van Lodenstein (1620-1677), en ook J. 
Koelman (1631-1695) en A. Comrie (1706-1774) aan die woord.

• Selderhuis bespreek die iewe en werk van G. Saldenus (1627-1694), H. 
Witsius (1636-1708) en A. Helienbroek (1658-1731).

• Florijn se bydrae omvat die blik op B. Smytegelt (1665-1739), W . 
Schortinghuis (1700-1750) en Th. van der Groe (1705-1784).

Die bydraes van die ou skrywers word chronologies aangebied en nie sistematies 
volgens die bydrae van die outeurs nie. Lang sinne is verkort en verouderde terme 
is in modeme Nederlands weergegee met die oorspronklike woord in ’n voetnoot.

Voor die behandeling van die werke is ’n netjiese foto van die betrokke ou 
sktywer op die teenbiad afgedruk. Dit alles getuig van ’n goed versorgde boek.

Die Kaapse grensboere (bekend as die “Doppers”) het, naas die Bybel, ook van 
die Oude schrijvers (veral W, á Brakel, Comrie en Smytegelt) gelees. Terwyl 
hulle oorspronklike werke vir die meeste modeme lesers uit die gesigsveld 
verdwyn het, voorsien hierdie boek in die behoefte om weer met die ou teoloe 
kennis te maak en die “Doppers” se bevindelikheid teenoor dié van die 
Metodisme van die Kaapse Kerk te onderskei.

Met laasgenoemde stelling is die vraag oor die (wettige of onwettige) invloed van 
die mistiek (bv. dié van Th. á Kempis en Joh. Tauler) op die gereformeerde 
teologie van die Nadere Reformasie allermins opgeruim. Dit lê egter nie binne die 
perke van hierdie resensie om nader daarop te antwoord nie.

Omdat die Ou skrywers ons eie geskiedenis beiinvloed het, bied hierdie boek 
allerlei interessante gegewens wat ons eie kerkgeskiedenis beter belig. So, 
byvoorbeeld, werp die boek (1997:231) lig op W. á Brakel se duidelik chilias- 
tiese simpatiea, wat moontlik kan verklaar waar ds. Dirk Postma {De Maand- 
bode, 1.10 1886) en S.J.P. Kruger se chiliastiese uitlatings vandaan kom.

Aan die ander kant toon Van Lodenstein se gedigte verbluffende affiniteit met dié 
van Lutherane soos Heermann en Gesenius. Van Lodenstein se “0  Jesu! Jesu- 
lief! wat deedt Gij voor de mens!” (1997:148, 149) en Heermann se “Herzliebster 
Jesu, was hast du verbrochen” adem dieselfde gees (Jesulatrie) en bewys hoe nou 
verbonde die Nederlandse vroomheidsbeweging en die Duitse pietisme aan 
mekaar was.

Maar genoeg aan aptytwekkers! Die leser kan self verder die interessante stof 
ontgin.

Die boek word hartlik aanbeveel.

NEUSER, W.H., SELDERHUIS, H.J. & VAN ’T SPIJKER, W. eds. 1997. 

Calvin’s Books. Festschrift for Peter de Klerk.
Heerenveen : Groen. 375 p. Prys: $34.

________ ISBN 90-5030-792-2 (W)._______________________

Resensent: L.F. Schulze
(Departement Dogmatologie & Ekklesiologie, PU vir CHO)

Op 15 Julie 1997 het daar in Apeldoom, Nederland ’n klein, roerende plegtigheid 
plaasgevind. Prof. Wilhelm Neuser, voorsitter van die praesidium van die inter- 
nasionale Calvynnavorsingskongresse het ’n kort gedagtenisrede gehou. Daama 
het prof. Wim v a n ’t Spijker namens die redaksie ’n eksemplaar van Calvin's 
Books aan elk van die vyf susters van Peter de Klerk oorhandig. Peter self was 
helaas op hierdie dag (waarop hy 70 jaar sou word) nie meer teenwoordig nie. Hy 
is op 18 Maart in Grand Rapids (Michigan) na ’n kort siekbed deur die Here 
weggeneem.

In ’n post scriptum, gedateer 31 Maart 1997 (1997:7), skryf die redakteurs: 
“Right after the above words were written (van die voorwoord -  L.F.S.), we 
learned that our friend Peter de Klerk had passed away ... Since he knew that this 
Festschrift for him was in the making, we decided to continue its publication. 
Now this Festschrift has become a commemorative work as well” .

Peter de Klerk (emeritus bibliotekaris van Calvin College, Grand Rapids) was ’n 
Calvyn-bibliograaf van uitnemende rang. Sedert 1972 het daar gereeld in die 
November-nommer van Calvin Theological Journal (= CTJ) ’n “Calvin 
bibliography” van sy hand verskyn. Dit is oor die afgelope 25 jaar met buiten- 
gewone speursin en noukeurigheid volgehou. Die omvang en noukeurigheid van 
hierdie jaarlikse bibliografieë is eenvoudig verstommend. Om ’n voorbeeld te 
noem: in die nommer van November 1986 van CTJ beslaan sy bibhografie 27 
bladsye in fyndruk (p. 194-221), met gemiddeld 12 of 13 inskrywings per bladsy
-  ongeveer 330 boeke en artikels oor Calvyn per jaar. ’n Mens kan kennis neem 
van ’n boek wat in Korea verskyn het (met ’n vertaalde titel in Engels) tot by ’n 
artikel in Afrikaans wat in Die Kerkblad gepubliseer is -  en dit alles nog voor die 
internet daar was. Dit spreek vanself dat sy jaarlikse bibliografiee ’n onont- 
beerlike hulpmiddel vir navorsers geword het.

Sy besondere hulpvaardigheid het hom ’n groot aantal vriende in baie lande 
besorg -  ook in Suid-Afiika, waar hy nog die Calvynkongres in Bloemfontein 
(1992) bygewoon het. Die wydheid van sy vriendekring en die waardering vir sy 
werk word weerspieël in die veelheid van bydraes tot sy Festschrift. Daar is 22 
outeurs wat aan die bundel meegewerk het.

By wyse van bekendstelling word die outeurs, hulle woon- en werkplek en die 
titels van hulle bydraes volgens die inhoudsopgawe hier genoem. Engelse titels 
word woordeliks weergegee, terwyl Duitse en Franse titels samevattend in 
Ajfrikaans vry aan bod kom en ná die bladsynommers volledig verskyn.

Joseph N. Tylenda (Georgetovra Universiteit, Maryland): “Calvin and West- 
phal: Two Eucharistic theologies in conflict” -  ’n mooi skets van die agter- 
grond van, en motivering vir Calvyn se traktate teen Westphal (p. 9-21).

Eric A. de Boer (pastor, Krimpen a/d Ijssel, vroeër van Pretoria) betoog in 
“The Book of Revelation in Calvin’s Geneva” onder andere dat die feit dat 
Calvyn nie ’n kommentaar op die Openbaring van Johannes geskryf het nie, 
geensins inhou dat Calvyn die kanonisiteit van Openbaring bevraagteken het 
nie (p. 23-62)

Thomas F. Torrance (Universiteit van Edinburgh) lewer, soos gewoonlik, ’n 
juweel met sy “Legal and evangeUcal priests: the holy ministry as reflected in 
Calvin’s prayers”. Thom Torrance laat my dink aan Psalm 92:7 (ber.): “... 
selfs in hul ouderdom sal daar geen mind’ring kom van bloei en eedle vrugte” . 
Toe ek in 1978 by hom aan huis was, was hy reeds emeritus. Diegene wat 
hulle met kerkbou besig hou, en die aksent op die Reformasie se herstel van 
(slegs) die algemene priesterskap van die gelowiges lê, kan met vrug hierdie 
artikel lees. Uit Calvyn se kommentaar op Maleagi (en die aansluitende 
gebede) toon die skiywer oortuigend aan dat, naas die gelowiges, die 
bedienaars van die Woord in besondere sin priesters is (p. 63-74).

H eribert Schutzeichel (Teologiese Fakulteit, Trier) is ’n bekende Rooms- 
katolieke teoloog wat hom intensief met Calvyn besig hou. Sy bydrae is ’n 
indringende en simpatieke analise van Calvyn se uitleg van die drie lofsange 
(van Maria, Sagaria en Simeon) in Lukas 1 en 2 (p. 75-94: “Calvins Aus- 
legung der drei Cantica in der Lukanischen Vorgeschichte”).

Joachim Rogge (Humboldt-universiteit, Berlyn) bespreek Luther se kerk- 
begrip soos dit in sy latere geskrifte na vore kom. Daarin teken Luther die 
kerk as ’n skepping sui generis, wesenlik pelgrimskerk in hierdie wêreld 
(p. 95-104: “Luthers Kirchenverstandnis in seinen Spatschriften”).

Helmut Feld (Universiteit van Tiibingen) toon die hermeneutiese voor- 
onderstellings en leidende teologiese idees aan wat in Calvyn se kommentaar 
op Johannes sigbaar word. Servet, wat hom vir sy wilde idees knaend 
op Johannes beroep het, laat Calvyn sy kommentaar op Handelinge 
onderbreek om eers aan Johannes se Evangelic aandag te gee ten einde 
Servet se dwalings te weerlê. Sy Johanneskommentaar dra egter duidelik 
die stempel van kardinale begrippe (waaronder verkiesing en verwerping,

totale verdorwenheid van die mens, afkeer van die wêreld) van Paulus se 
Romeinebrief (p. 105-115: “Hermeneutische Voraussetzungen und Theo- 
logische Leitideen der Johannes-Interpretation J. Calvins”).

•  Peter Opitz (predikant, Bern) lewer ’n baie mooi artikel oor Calvyn se preke 
oor Psalm 119 as die ABC van die Christelike geloof. Dawid was geen privaat 
persoon nie, maar wat hy in hierdie Psalm se, is voorbeeld vir alle gelowiges 
(p. 117-131: “Ein Tliorapsalm als ABC des cbristlichen Glaubens -  Beob- 
achtungen zu Calvins Predigten iiber Psalm 119”).

• Leopold Schiimmer (Protestantse Teologiese Universiteit, Brussel) skiyf oor 
’n vergete, verborge, aspek van Calvyn se sintese: die herverdeling van 
rykdom. “Herverdeling van rykdom” is moontlik te skerp gestel (Calvyn bet 
privaatbesit erken), maar die inhoud van die artikel is goed (p. 133-148: “Un 
aspect méconnu, oublié, perdu, caché ... de la synthese de Calvin: La 
répartition des richesses”).

• Hans H. Esser (Universiteit van Munster) werp aanvullende, interessante lig 
op dieselfde tema met sy “Calvin’s concept of property in view of the 
introduction of a new monetary order” (p. 149-173).

• Jean-Fr. Gilmont (Universiteit van Leuven) lewer ’n hoogs interessante 
bydrae oor die eerste vertalings van Calvyn se Institusie  (Lat. 1559; Fr. 1560), 
en oor die vertalers se rekenskap van hulle metodes -  aangehaal in hulle 
onderskeie tale. Dit raak die Italiaanse (1557), Nederlandse (1560), Engelse 
(1561), Duitse (1572) en Spaanse (1597) vertalings (p. 175-188: “Les 
premieres traduction de I’lnstitution de la religion Chrétienne”).

• Van die resensent self is daar ’n kort bydrae: “Calvin and biblical inspiration -  
a case study” (p. 189-195).

• Wilhelm Neuser (Universiteit van Munster) bied ’n gedetailleerde historiese 
en inhoudelike oorsig van die ontstaan van P. Barth en W. Niesel se bekende 
uitgawe van die opera selecta van Calvyn (p. 197-222: “Die Entstehung der 
opera selecta loannis Calvini”).

•  Pieter Coertzen (Universiteit van Stellenbosch) skryf oor “Spiritualiteit en 
teologie: eenheid of vervreemding. Die posisie van Johannes Calvyn”. Hy 
toon aan dat spiritualiteit en teologie, soos in die later Middeleeue, tydens die 
Reformasie nog ’n eenheid vorm en eers later geskei sou word (p. 223-234).

• Hans Scholl (Kirchliche Hochschule, Wuppertal) prikkel die gedagtes van die 
leser op byna uittartende wyse deur die “ekumeniese” rol van Genéve sedert 
die 16de eeu tot vandag te skets en dan twee groot seuns van dié stad, naamlik 
Calvyn en Rousseau, se visie op sosiale geregtigheid te bespreek. Volgens die

outeur het die rewolusie (Rousseau) ’n groter bydrae tot sosiale geregtigheid 
as die Reformasie (Calvyn) gelewer. Gemeenskaplik is egter die aksent wat 
albei op humanitas gelê het (p. 235-256: “Von der Reformation zur 
Revolution. Die beiden Genfer J. Calvin und J J. Rousseau vor der Frage nach 
sozialer Gerechtigkeit”).

Fritz Busser (Universiteit van Ziirich) lewer ’n waardevolle bydrae oor 
Reformatoriese bronneversamelings wat in Ziirich gehuisves word en 
konsentreer op die Thesaurus Hottingerianus, wat in die Sentrale Biblioteek 
van Zurich te vinde is. Na ’n kort lewenskets van Johann Heinrich Hottinger 
(1620-1667) word enkele gegewens oor Calvyn in hierdie versameling belig. 
Dit is ’n teologiese artikel, maar tegelykertyd ’n skatkamer vir die geskiedenis 
van die biblioteekkunde (p. 257-269: J.H. Hottinger, der “Thesaurus Hotte- 
ringerianus und Calvin”).

M arijn de Kroon (Bucer-Instituut, Munster) trap met sy artikel “Freedom 
and bondage. Martin Bucer on the sanctification of the Sunday” op ’n 
liddoring van Bucer. Hy wys op ’n kortsluiting in Bucer se opvatting oor die 
Sondagviering: aan die een kant op Bucer se beklemtoning van die Christen se 
vryheid in sy Sondagviering soos dit na vore kom in sy kommentare (Matt. 
12:1-14 en par.; Joh. 5:1-18, en 7:19-24); aan die ander kant op sy legalistiese 
aanbevelings aan die Engelse koning soos vervat in De regno Christi (p. 271- 
282).

H ennan Selderhuis (Teol. Universiteit, Apeldoom) se artikel, “Calvin as an 
asylum seeker”, sluit aan by dié van Opitz, maar verwyd die blik na die hele 
Psalmkommentaar van Calvyn, waarin Calvyn se teologie gereflekteer en sy 
biografie belig word (p. 283-300).

Jelle Faber (Teologiese Kollege, Hamilton (Ont.) Kanada) skryf oor “William 
Heyns as covenant theologian” en toon Heyns se invloed op die interaksie 
tussen Hoeksema en Schilder aan en laasgenoemde se affiniteit met Heyns 
(p. 301-314).

Francis Higman (Universiteit van Genéve) lewer met sy “Bibliography and 
the poacher” ’n kundige en fynsinnige kommentaar op die eerste twee dele 
van ’n nuwe bibliografie van Calvyn se werke (Geneve, Droz, 1991, 1994), 
waarby nog ’n verdere twee dele moet verskyn. Die bibliografie is “the result 
of an impressive international collaboration” (1997:317) van die Protestant R. 
Peter (Straatsburg), wat reeds in 1957 daaraan begin werk het, en na sy dood 
(1987) deur die Rooms-Katolieke J-F. Gilmont (Leuven) voortgesit word, Om 
op ’n ander se plaas te jag is diewery (poaching) maar in ’n bibliografie is dié 
stelery gewettig (p, 315-321).

• Willem v a n ’t Spijker (Teol. Universiteit, Apeldoom) toon in sy artikel “The 

importance of ‘The concise Calvin’ to Hendrik de Kock” duidelik aan watter 
invloed Calvyn op die vader van die afstigting van 1834 gehad het (p. 323- 
335).

• W ulfert de G reef (pastor, Almelo) bied ’n deeglike artikel oor “The origin 
and development of the doctrine of the covenant”, waarin die betekenis van 
die Bybelse berit (verbond), die Reformatoriese aksent op die eenheid van die 
verbond (teenoor die Anabaptiste) en die vraag of Bullinger en Calvyn se 
opvattings oor die verbond verskil het, aan die orde kom (p. 337-356).

• As blyk van erkentlikheid vir Peter de Klerk se geweldige bibliografiese werk 
lewer Brian Armstrong (Georgia State University, Atlanta) ook ’n heel 
lesenswaardige bydrae van bibliografiese aard: “Expel the king-killing Jesuits! 
The history of a Huguenot broadside occasioned by the assassination of King 
Henry IV” . Die invloedryke Calvinistiese pamflet “AntiCoton ou Réfiitation 
de la Lettre Declaratoire du Pere Coton” word bespreek. Die datum 1610 
word aangegee; verder is outeur, drukker en plek van uitgawe anoniem. 
Armstrong identifiseer die outeur en toon aan dat hierdie slag teen die Jesuiete 
in die 18de eeu ten slotte die Hugenote self getref het (p. 357-366).

• Die artikels word gevolg deur ’n bibliografie van Peter de Klerk (p. 367-374) 
en afgesluit deur ’n naamlys van die outeurs (p. 175).

Die boek is oor die algemeen goed versorg en maak ’n netjiese indruk. Die 
redaksiekommissie en drukker moet met die lewering van ’n mooi boek geluk- 
gewens word. Spelfoute is baie min, kan oor die 375 bladsye moontlik op die tien 
vingers (of nog minder) afgetel word en word hier nie nader aangedui nie.

Naas die enkele spelfoute is daar egter twee ander jakkalsies wat meer skade 
aanrig.

-  Die eerste is minder emstig en van ’n tipografiese aard, maar tog lastig genoeg 
om genoem te word. Wanneer die titels van die onderskeie artikels volgens die 
inhoudsopgawe vergelyk word met die opskrifte waar dit in die boek afgedruk 
is, blyk dit dat die laaste deel van die titel soms ná die naam van die outeur in 
gewone 12-punt lettergrootte verskyn, wat die indruk van ’n gewone 
paragraafopskrif weergee (p. 117; p. 271; p. 283 klop met die inhoudsopgawe 
maar het tog nog ’n stert vóór die “Introduction”; vgl. ook p. 190, waar die 
losstaande opmerking “Indeed” met spasies voor en na soos ’n paragraaf
opskrif lyk).

-  Die tweede is meer emstig en raak die verswakte seggingskrag van artikels 
wat in Engels vertaal is. Hier moet onderskeidend geoordeel word: sommige

vertalings is meer geslaagd as ander. Soms word die vertaler(s) genoem 
(p. 149, 337); op ’n ander keer kom die leser die vertaler se hand uit ’n 
voetnoot agter (p. 273, voetnoot 9), en soms uit die gebrek aan Engelse 
idiomatiese gebriiik, wat die leser op ’n sinkplaatpad plaas waaroor hy stadig 
moet beweeg, Om dié opmerking te illustreer word slegs één voorbeeld 
aangehaal: “Which course the Church of the Reformation and also that of 
Rome has taken in the history of the Church of Christ, I will leave up to the 
judgement o f the reader of him or her self’ (p. 282).

Aangesien daar selfs ’n artikel in Afrikaans in die bundel opgeneem is, is dit 
jammer dat uitnemende artikels se seggingskrag in sommige gevalle deur 
vertaling wasig geword het. Nietemin kan hierdie boek met eer sy plek in die ry 
van Calviniana inneem.

MARIS, J.W. 1998. Geloof en Skrifgezag.
Apeldoom : Theologische Universiteit. 54 p. ISBN 90-75847-04-1.

Resensent: J.H. van Wyk
(Skool vir Kerkwetenskappe, PU vir CHO)

In hierdie geskrif -  ’n rede gelewer by die oordrag van rektoraat -  gee Maris 
aandag aan die steeds boeiende tema van Skrifgesag. Hy behandel in hierdie 
verband die siening van die Reformasie en in besonder Calvyn. Hy wys daarop 
dat die verstaan van die Skrif onlosmaaklik verbonde is aan waaragtige geloof 
Tydens die Na-Reformasie en Ortodoksie (Turrettinus) tree daar egter ’n wending 
in die Skrifbeskouing in met ’n atomistiese aandag vir die leer aangaande die 
inspirasie. Daar is selfs so ver gegaan om dit wat by wyse van “goeie en 
noodsaaklike konsekwensie” uit die Skrif afgelei kan word, as Skrif te beskou 
(vgl. die Westminster Konfessie van 1647, art. 1.6 asook Maccovius).

Vervolgens gee Maris aandag aan die uitdaging van die Verligting aan die 
Gereformeerde Skrifverstaan. Dit is duidelik dat die skrywer ongemaklik is met 
die uitspraak van die GKN tydens Assen 1926 vanweë die sterk rasionalistiese 
inslag. Dieselfde probleem word ondervind ten opsigte van die Inerrancy- 
beweging in die VSA (Chicago Statement, 1978). Dit is duidelik dat Maris nie 
die weg van fimdamentalisme wil opgaan nie.

Daarteenoor kies hy ook nie vir kritisisme nie. Hoewel daar veel waardevolle 
dinge in die Skrifbeskouing van Berkouwer gevind word, begin daar reeds by 
hom ’n verskuiwing intree, wat ná hom momentum ontwikkel. In hierdie verband 
word die standpunte van die GKN, Vroom, Montsma en Kuitert krities onder die

loep geneem. Subjektivisme begin hier oomeem en ervaring word beslissend vir 
openbaring.

Ten slotte word aandag gegee aan die gesigspunte van Loonstra, wat blykbaar 
heelwat diskussie opgeroep het. Maris merk op dat Loonstra, anders as 
Oosterhoff, die archimedespimt van sy hermeneutiese metode nie in die Skrif vind 
nie tnaar daarbuite en dat sy aanpak dus nie oortuig nie. Deurlopend word 
duidelik dat Maris geloof en SkrifVerstaan ten nouste met mekaar verbind en dat 
geioof (in die Skrif) ’n sleutelbegrip is.

Die waarde van die studie van Maris is nie gelee in die nuwe oplossing wat dit 
ten opsigte van die SkrifVerstaan lewer nie, maar in die verhelderende orientering 
wat dit in ’n nuwe konteks bied. Persoonlik sou ek graag wou sien dat die 
skrywer -  saam met Calvyn, Institusie 4.1.2 -  skerper onderskei het tussen 
“geloof in” (God) en “geloof aan” (Belydenis). Die skrywer verwys herhaaldelik 
na “geloof in die Skrif’, maar bedoel waarskynlik “geloof aan die Skrif’. Die 
strekking is egter duidelik: geloof en Gees speel ’n onmisbare rol by ons 
Skrifbeskouing en Skrifverstaan.

SELDERHUIS, H.J. 1997. Calvijn als asielzoeker
Apeldoom : Theologische Universiteit. (Apeldoomse studies nr. 35.) 32 p. 

ISBN 90-75847-03-3.

Resensent: L.F. Schulze
(Departement Dogmatologie & Ekklesiologie, PU vir CHO)

Die reeks Apeldoomse Studies is by die meeste gereformeerde teoloe in Suid- 
Afrika bekend en bemind. Die onderhawige studie (nr. 35 in die reeks) is geen 
uitsondering op die reel nie. Dit bied ’n gebalanseerde, vars visie, wat van wye 
belesenheid en goeie insig getuig.

’n Visie waarop? Die titel, Calvijn als asielzoeker, werp nie veel lig op die vraag 
nie. In die aanspraak tot die luisteraars na sy inougurele rede (waarmee ons hier 
te doen het) verduidelik die outeur egter sy onderwerp nader: hy praat oor 
“Calvijns Psalmencommentaar als neerslag van zijn theologie en als bron voor 
zijn biografie” (p. 7). ’n Hoogs interessante onderwerp -  juis omdat Calvyn nie 
graag oor homself gepraat het nie. Wie oor die Nederlands struikel, kan hierdie 
inougurele rede (sonder die gebruiklike aansprake) in Engels lees in Calvin's 
Books (1997), die Festschrift vir Peter de Klerk (Heerenveen : Groen, p. 283- 
300).

Saamgevat: die ondersoek “gaat ... om de relatie tussen Calvijns theologie en 
diens biografie” (p. 9). Die outeur stel tereg dat teologie nie tydloos en in ’n 
lugleegte ontstaan nie maar deur mense in hulle eie tydsomstandighede beoefen 
word. Aan die ander kant weet die skrywer ook om (wat die mens agter die 
teologie betref), die gevaar van verpsigologisering netjies te vermy (p. 13).

Ná ’n kort inleiding (1) kom die tydsomstandighede onder die opskrif “De 
Psalmencommentaar in historische context” (2) aan die orde (p. 9-11). Hier word 
aangetoon dat Calvyn sy Psalmkommentaar (1557) in betreklike rus en vrede kon 
afrond, nadat die Perriniste se teenkanting in die Raadsverkiesing van 1555 
gebreek is. ’n Volgende hofie, “De biografische aspecten” (3), gee ’n duidelike 
tekening van die neerslag van Calvyn se lewenservarings op sy Psalmkommentaar
-  iets wat Calvyn self ook erken (p. 15). Calvyn se meesal negatiewe lewens
ervarings, soos verbanning, siekte, teenstand, verdagmakery, die oorlye van hul 
seuntjie by geboorte en die vroeë oorlye van sy vrou bet hom ’n donkerbril laat 
opsit wat selfs die jubeltone van sommige Psalms kon demp. Die outeur gee tereg 
ook aandag (p. 16-21) aan Dawid en Calvijn (4). Dawid was iemand in wie 
Calvyn homself herken bet. Die herkenning vind sy grond in die ooreenkoms 
tussen die kerk van Israel en die kerk van Geneve. As Calvyn die Psalms lees (so 
sê hy in sy voorwoord), is dit “asof ek in ’n spieel sowel die begin van my eie 
roeping asook die verdere verloop van my werk kon sien” (p. 16 -  my vertaling).

Dit is hierdie ooreenkoms tussen Dawid en Calvyn wat ten slotte lig werp op die 
titel van die boek, want hierdie ooreenkoms trek volgens die outeur veral in één 
aspek saam, naamlik die “ballingskap-motief’ (p. 19). Baie van die Psalms bet 
immers ontstaan in tye toe Dawid uit Jerusalem verdryf was (bv. eers deur Saul 
se doodsdreigemente, later deur Absolom se rewolusie). Hierdie gegewens kom 
ooreen met Calvyn se lewe. Hy moes uit sy vaderland vlug en is selfs ’n keer uit 
Genéve verban om, soos duisende ander Protestante, in Straatsburg asiel te soek. 
Later word hy teruggeroep na Geneve, maar is by die afronding van sy Psalm
kommentaar (1557) nog steeds ’n vreemdeling, ’n asielsoeker.

Ten slotte kom die skrywer by “De theologische aspecten” (5), wat volgens hom 
saamtrek in ’n uiteensetting en verdediging van die God-wees van God, en van 
die troos wat daaruit spruit vir mense in ’n verwarde wêreld (p. 21-30).

Hierdie werkie is ’n detailstudie maar tog so helder geskryf dat dit vir enige leser 
’n venster oopmaak, ten eerste op die Psalmkommentaar self Ons, mondige 
mense, gekondisioneer deur die goedkoop triomfalisme van die modeme 
suksesgodsdiens (“Wees ’n wenner!”) sien dan ’n boek wat vir ons eintlik half 
vreemd is -  ’n lofsang op die soewereiniteit en sorg van God. En ons sien deur 
die venster iets wat nog vreemder is: die mens agter die boek wat so klein is dat 
hy kan se: “Ek moet erken dat ek van nature nie veel moed het nie, dat ek skaam, 
bang en papbroekig is” (p. 13). Hoe vreemd is die boek én die mens! Vir baie

van ons moontlik net so vreemd as die melodiee waarop hierdie sprekende, 
troostende geloofsliedere gesing is.

Juis omrede sy varsheid verdien hierdie boekie ’n wye leserskring. Die bonus 
daarvan sou kon wees dat dit ons selfs kan lei na Calvyn se Psalmkommentaar 
self, waarin die lig van die Woord geval het op ’n tyd wat minstens net so 
onseker, verwarrend en chaoties was as ons eie.

DEIST, F. 1997. Vergewe en vergeet? O or waarheid en versoening in 
Chnstelike perspektíef.

_______________Pretoria : Van Schaik. 36 p. ISBN 0 627 02263 4._______________

Resensent: J.H. van Wyk
(Skool vir Kerkwetenskappe, PU vir CHO)

Die Suid-Aihkaanse samelewing verkeer tans in ’n besondere gistingsproses. Op 
alle fronte word gepoog cm vrede te maak met die verlede terwyl ’n nuwe 
toekoms betree word. Die verlede laat horn egter nie so gou uitfaseer nie, veral 
namate gruweldade ontbloot word; die verlede vra om verwerk eerder as om 
vergeet te word.

Hierdie -  waarskynlik een van die laaste -  boeke van Deist wil juis in hierdie 
proses behulpsaam wees. Die fokus is nie soseer op die Waarheid- en 
Versoeningskommissie (WVK) nie, maar op die kerk en die vredesprosesse in die 
bree samelewing. Die volgende sake word aangeraak: waarheid, belydenis en 
versoening; wie is “die kerk”?, die kerk en waarheid; die kerk en skuld; die kerk 
en versoening; vergewe en vergeet.

Wat ek in die boekie waardeer, is die volgende: Die outeur het probeer om die 
sake in die lig van die Skrif te benader en vandaar dat begrippe soos skuld- 
belydenis, vergewing, versoening en waarheid teologies gevul word. Verder moet 
waardeer word dat Deist die klem laat val op die kerk as besondere en unieke 
versoeningsinstrument, eerder as op die WVK. Die WVK gaan sy werk voltooi 
en dan verdwyn, maar die kerk is blywend en moet sy versoeningsrol bly vervul. 
Waar word byvoorbeeld groter versoening gedemonstreer as by die Nagmaal, die 
versoeningsmaaltyd by uitnemendheid? Daarby toon Deist aan dat versoening in 
die kerk veel dieper en breër vloei as in ’n buite-kerklike konmiissie.

Kritiekloos is die geskrif seker nie en ek noem die volgende drie punte.

• Eerstens maak die skrywer myns insiens te min van die politieke misdrywe 

(apartheid en sy gevolge) wat in die land plaasgevind het. Dit is seker waar 
dat alle foute nie aan apartheid toegeskryf kan word nie, maar dis ook waar 
dat die ideologie van apartheid ’n sonde en die teologiese regverdiging 
daarvan ’n dwaling is. Kerklike apartheid word wel betrek maar poHtieke 
apartheid kom nie behoorlik uit die verf nie.

•  Tweedens word die wesenlike kwessie van restitusie nêrens betrek nie. Dis 
waar: versoening is nie moontlik sonder skuldbelydenis en sonder vergifiiis 
nie, maar is versoening moontlik sonder vergoeding (restitusie)? Veral swart 
teoloé lê hierop besondere aksent. Dogmaties gesien, is versoening nie 
moontlik sonder voldoening nie, sonder dat die skuld betaal word nie. Die 
vraag is hoe hierdie dogmatiese waarheid in etiese terme vertaal moet word: 
geen versoening sonder vergoeding nie?

• Derdens, en hier verskil ek die skerpste van die skrywer, kan nie saamgestem 
word dat skuld wel vergewe maar nie vergeet mag word nie. Skuld moet 
inderdaad vergewe en (vir altyd) vergeet word. Myns insiens verwar die 
skrywer hier twee kontekste.

-  Die eerte konteks is dié waar skuld bely, vergewing geskenk en 
versoening voltrek word. Die tweede konteks is dié waar dit alles nie 
plaasgevind het nie. In die eerste geval moet die skuld vergewe en 
vergeet word, want dis soos die Here God met sonde handel: Hy werp 
ons sondes agter sy rug weg (Jes. 38:17 -  OAV) en Hy dink nie meer 
aan vorige sondes nie (Jes. 43:25; Jer. 31:34). Die liefde bedek alles 
en hou nie boek van die kwaad nie (1 Kor. 13:5, 7). Die Bybelse 
waarheidsbegip bevestig dit.

-  In die tweede konteks, waar skuldbelydenis, vergifiiis en versoening nie 
plaasgevind het nie, bly die skuld smeul en kom daar nooit rus nie. Dit 
is waar dat “onversoende herinneringe” ’n broeines van demone kan 
word, maar dit is ook waar dat “versoende herinneringe” die herirmering 
aan die verkeerde dinge van die verlede kan laat vervaag en uiteindelik 
heeltemal laat verdwyn.

Daarom vind ek die kritiek van Engelse predikante en Engelse kerke teen 
Afiikanerimperialisme opportunisties omdat hulle hulle nooit (selfs by nabaat) 
teen die Britse imperialisme en skendings van menseregte tydens die Tweede 
Anglo-Boereoorlog uitgespreek het nie. Maar dis ’n verhaal van sy eie.

IMMANUEL KANT. Fundering vir die metafisika van die sedelikheid. ’n

Vertaling van ‘Grundlegung zur Metaphysik der Sitten’ en van kommentaar 
voorsien deur P S. Dreyer.

___________ Hervormde Teologiese Studies, Supplementum 8, 1997.____________

Resensent: J.H. van Wyk
(Skool vir Kerkwetenskappe, PU vir CHO)

Dit is ’n aanvaarde feit dat die filosofie van Immanuel Kant ’n enorme invloed op 
die filosofiese en teologiese ontwikkeling uitgeoefen het. Soos dit in die volks- 
mond lui: ’n mens kan vir Kant of téén Kant wees, maar jy  kan nooit sónder Kant 
wees nie. Sy filosofiese ontwerp van kritisisme om tussen rasionalisme en 
empirisme deur te stuur, verteenwoordig ’n grootse filosofiese projek waarvan die 
invloed steeds voelbaar is. Sy etiek het nie minder invloed uitgeoefen nie en 
behoort -  vir sommige altans -  tot die vrugbaarste deel van Kant se filosofie.

P.J. Dreyer het hom die moeite getroos om die belangrikste van Kant se etiese 
werke in Afiikaans te vertaal en sodoende Kant se etiek vir die Afiikaans- 
sprekende te ontsluit. Die waarde van die werk is verder verhoog deurdat Dreyer 
die vertaling van ’n inleiding asook van verduidelikende kommentaar voorsien 
het. Daarby het A.G. van Aarde ’n voorwoord geskryf waarin hy opmerk dat 
Hervormde teoloë aansluiting vind by filosowe soos Kant, Dilthey, Kierkegaard 
en Gadamer asook by teoloë soos Barth en Bultmann.

’n Belangrike uitgawe wat veral die filosofie-student ten goede sal kom.

BURGER, C.W., MULLER, B.A. & SMIT, D.J. red. 1997. Riglyne vir die 
prediking oor die eenheid van die kerk (Woord teen die lig III/S/

________ Kaapstad : Lux Verbi. Prys: R59,95. 190 p. ISBN 0 869977 638 9.________

Resensent: J.H. van Wyk
(Skool vir Kerkwetenskappe, PU vir CHO)

Hierdie publikasie bestaan uit 18 preekwenke deur verskillende skrywers, 
opgebou uit eksegetiese, hermeneutiese en homiletiese onderdele. Vir al die 
skrywers is die sigbare eenheid van die kerk ’n Bybelse gegewe en hierdie 
gegewe -  wat as deel van die evangelie (13) en selfs as “wesenskenmerk van die 
kerk” (20) beskryf word -  word vanuit verskillende fasette benader en belig.

Dit is uiteraard onmoontlik om al 18 sketse te evalueer, behalwe om op te 
merk dat dit oorwegend van goeie gehalte is en talle preekwenke bevat. Alle

uiteensettings is egter nie geslaagd nie en die skrywers se verstaan van 
hermeneuse is ook nie orals dieselfde nie. Soms word ’n gedeelte in die rigting 
van kerkeenheid geforseer. Begryplikerwyse word in die besonder gefokus op die 
eenheid in die NGK-familie, terwyl die begrip kerkeenheid, so weet ons, ’n veel 
omvattender begrip is. In hierdie verband word die Belydenis van Belhar telkens 
baie positief beoordeel.

Die skrywers lê besonder klem op die dat van kerkeenheid en nie op die hoe 
daarvan nie. Mooi dinge word gesê oor die bewaar van die eenheid (171-172) 
maar nie veel oor die bewerk van die verlore eenheid nie. Die vraag hoe kerk
eenheid in ’n verskeurde situasie gerealiseer behoort te word, word onderbelig. 
Dit is enigsins verstaanbaar, aangesien die Nuwe Testament nog voor die tragiese 
werklikheid van kerklike verdeeldheid staan en dus nie direkte riglyne vir die 
herstel van die eenheid bevat nie. En tog is juis dit een van die groot vrae vandag: 
nie net hoe aparte gereformeerde kerkgemeenskappe nader aan mekaar kan 
beweeg nie, maar ook hoe byvoorbeeld Lutherse en gereformeerde kerk
gemeenskappe, tradisionele en charismatiese kerke, Protestantse en Rooms- 
Katolieke kerke, Oosterse en Westerse kerke nader aan mekaar kan kom. 
Natuurlik begin kerkeenheid op ’n bepaalde punt, by kerke wat die naaste aan 
mekaar is, maar dit word ’n baie eensydige aanpak indien die wydste ekumene uit 
die oog verloor word. Daarom is die vraag ter sake of dit prinsipieel houdbaar is 
om in die lig van die groot aksent op sigbare eenheid op te merk dat “dit 
onprakties is om alle kerke struktureel te verenig”, hoewel daar eensgesindheid 
tussen alle kerke moet wees (80). As versoening tussen mens en God sonder 
voldoening onmoontlik is, ontstaan die vraag: is versoening tussen kerke en 
Christene sonder vergoeding moontlik (vgl. 100-111, 117-118)? Hoe moet die 
dogmatiese stelreël eties vertaal word? Daar is tog duidelik ’n noue band tussen 
dogma en etiek (121-126).

Daar word (tereg) rain aandag gegee aan die verhouding tussen die (blanke) NGK 
en die GKSA (vgl. egter 36), ’n aspek wat in die lig van die nuutste kerklike 
gesprekke oor eenheid hoe langer hoe meer irrelevant word. Trouens, watter sin 
maak dit om die gesprek oor “blanke” eenheid tussen die NGK en GKSA voort te 
sit indien die NGK en die VGK op die punt staan om een te word en so ook die 
verskillende sinodes van die GKSA? Dis duidelik dat die aard van die gesprek 
oor eenheid tussen die NGK en die GKSA ingrypend sal moet verander.

Die bundel bevat ’n inleidende opstel oor “prediking oor eenheid” asook ’n 
teksregister van die verskillende dele oor Woord teen die lig.

INSTITUUT VIR REFORMATORIESE STUDIE. 1997. Kurrikulum 2005. 

Lewensoríënteríng. Grondleggende fase.
_________ Potchefstroom : IRS. 172 p. Prys: R35,00. ISBN 1 86822 2985._________

Resensent: M  Dreeckmeier
(Departement Sekondêre Skool Onderwyseropleiding, UNISA)

Hierdie boek is volgens die outeurs nie bedoel om ’n handboek vir die leerarea 
Lewensoriëntering te wees nie, maar ’n gids vir Christenonderwysers om hulle 
toe te rus om die uitgespelde leeruitkomstes in die lig van Bybelse waariiede te 
bereik.

Die agt leeruitkomstes van die Grondleggende Fase (Grade 1 tot 3) vir die 
Leerarea Lewensorientering word dan ook elk in afsonderlike hoofstukke aan die 
orde gestel. Die drievoudige doel van elke hoofstuk word soos volg uitgespel:

Die doel is om die Christenonderwyser

• ’n oorsig te gee oor die beoordelingsmaatstawwe {assessment criteria) en 
reikwydtestellings {range statements)',

• toe te rus om leerders te begelei om aan al die beoordelingsmaatstawwe te 
voldoen;

•  toe te rus om vanuit en op grond van die Bybelse perspektiewe die prestasie- 
aanwysers {performance indicators) en leerprogramme {learning pro 
grammes) uit te werk en toe te pas.

Die bespreking en verduideliking van die verskillende beoordelingsmaatstawwe 
slaag beslis daarin om aan die onderwysers ’n Bybelse perspektief van die 
voorgeskrewe leeruitkomste te gee. Alhoewel dit handel oor die leeruitkomste in 
die Grondleggende Fase vir Lewensorientering, sal elke Christenonderwyser baat 
vind by die bestudering van hierdie gedeeltes.

Wat die tweede en derde doelstelling hierbo betref, word daar riglyne, voorbeelde 
en aktiwiteite aangedui wat vir die onderwyser tot groot hulp kan wees. Of die 
Christenonderwyser egter toegerus word om prestasie-aanwysers en leer
programme te kan uitwerk en toe te pas, is te betwyfel. Sommige van die 
aktiwiteite en begrippe wat gehanteer word, is ook te ingewikkeld vir die leerders 
van Grade 1 tot 3, soos byvoorbeeld geregtigheid as gelykheid, as verdienste en 
as aanspraak; billike en onbillike diskriminasie, ensovoorts. Om leeruitkomste in 
die lig van Bybelse waarhede te verwesenlik sal die onderwyser dus selektief en 
oordeelkundig gebruik moet maak van hierdie voorbeelde en aktiwiteite.

Die uitlig van Lewensoriëntering as ’n afsonderlike leerarea berus op ’n 
onbybelse tweedeling van die lewe. Trouens -  in Godgesentreerde onderwys vind 
lewensoriëntering in elke leerarea plaas. Dit is jammer dat die skrywers nie 
hierdie beginselaspek betrek nie, maar dat hulle juis hierdie foutiewe uitgangspunt 
ondersteun as hulle as vertrekpunt stel dat Lewensoriëntering fokus “op daardie 
vormende aspekte van die skoolonderrig wat behoort te lei tot die omvattende 
ontwikkeling van die leerder as volledige mens” (p. xv). Hierdie is dan die 
aspekte van onderwys wat volgens hulle as “werklik opvoedend van aard beskou 
kan word” (p. xv). Daarmee verval ook hulle in die skeiding van vormlike en 
inhoudelike wat vanuit Bybelse perspektief verwerp moet word.

Oor die geheel gesien, slaag hierdie publikasie daarin om te bereik wat dit te 
kenne gee om te wees, naamlik ’n gids vir onderwysers. Dit is ’n eerste wat in ’n 
onmiddellike behoefte van Christenonderwysers voorsien.

